
Desa Jajar minangka salah sawijine desa kang manggon ing Kecamatan Talun Kabupaten Blitar. Desa Jajar isih akeh lahan sawah kanggo tetanen lan ngolah sawah, mula masyarakat desa Jajar kang isih nandur pari saben taune. Mula ing Desa Jajar masyarakate isih akeh kang ngleksanakake tradhisi methik pari amarga isih percaya yen ngleksanakake methik pari iku bisa menehi keselametan lan ana gandheng cenenge karo sejarah crita Dewi Sri. Lelandhesan mau bisa nuwuhake underan panliten gegayutan karo tradhisi kasebut.
Tujuwan panliten yaiku asile panliten bisa diperang dadi papat yaiku adhedahasar underane panliten. Tujuwan kang mligi sajrone panliten iki ing anatarane yaiku: (1)Njlentrehake kena apa bebrayan Jawa nganakake Upacara Methik Pari ing Desa Jajar Kecamatan Talun Kabupaten Blitar, (2) Njlentrehake apa wae uba rampe kang ana ing Upacara Methik Pari ing Desa Jajar Kecamatan Talun Kabupaten Blitar, (3) Njlentrehake kepriye tata rituale Upacara Methik Pari ing Desa Jajar Kecamatan Talun Kabupaten Blitar, (4) Njlentrehake apa wae Fungsi folklor lan aspek filosofi kang ana ing Upacara Methik Pari ing Desa Jajar Kecamatan Talun Kabupaten Blitar.
 Metodhe kang digunakake ing panliten iki yaiku metodhe dheskriptif kualitatif. Teknik kang digunakake kanggo nglumpukake dhata yaiku, dhata kang wis nglumpuk digolongake adhedhasar masalah kang pengin dionceki lan menehi dudutan.

Alasan kena apa dianakake tradhisi methik pari ing Desa Jajar ana ing crita ngenani Dewi Sri lan Sedanauba rampe kang ana ing methik pari. Dhukun methik pari yaiku sesepuh desa kang disuwuni tulung kanggo methik pari nemtokakae tanggal kang cocok kanggo methik pari lan kanggo manen pari. Sesepuh desa ngleksanakake tata ritual methik pari.
Sajrone tradhisi methik pari ana fungsi folklor sajrone tata cara lan uba rampe methik pari. aspek filosofis kang ana ing tradhisi methik pari maneka warna.
A. PURWAKA
Alam donya iki duweni maneka warna makhluk, salah sawijine manungsa. Manungsa diciptakake dening Gusti kang Akarya Jagad kanthi sampurna. Manungsa diwenehi akal lan pikiran. Akal lan pikiran kasebut bisa nuntun manungsa nggayuh drajat panguripan kang mulya. Kanthi akal lan pikiran kasebut manungsa bisa nyiptakaake kabudayan kang ana ing antarane manungsa. Pangripta budaya dening manungsa tuwuh ora mung saka akal lan pikiran nanging uga amarga pakulinan urip, gagasan, lan kabutuhan manungsa saben dinane. Beda dhaerah uga beda pakulinan urip , gagasan, lan kabutuhane. Mula saka iku kabudayan saben dhaerah duwe corak lan jinis kang beda-beda. Paraga budaya uga bisa dadi pager kanggo nyaring mlebune kabudayan saka manca supaya ora ngrusak tatanan asli pribumi.

Miturut Sudikan (2001:2) Kabudayan minangka sakabehane kawruhe manungsa minangka makhluk sosial kang digunakake kanggo mahami lan menehi kawigaten marang lingkungan lan pengalaman, sarta minangka paugeran kanggo lakune manungsa. Kabeh kabudayan iku kudu bebarengan nyengkuyung kabudayan Indonesia supaya tetep ngrembaka ora ilang dipangan jaman ing era globalisasi iki. Miturut Sudikan (2001:4-6) kabudayan dhaerah iku perlu dirembakakake lan diuri-uri supaya nambah maneka warna kabudayan Indonesia. saka andharan kasebut bisa didudut yen kabudayan kuwi minangka kawruhe manungsa minangka makhluk sosial kang kudu dilestarekake, dirembakakake lan diuri-uri supaya ora cures ing era global iki. Luwih-luwih ing budaya dhaerahe kang saya suwi saya surut, mula manungsa kudu tetep bisa mertahanake, nguri-nguri, lan uga bisa ngrembakakake budaya dhaerahe supaya budaya Indonesia bisa nambah akeh lan ora diakoni minangka budayane negara liya.

Kabudayan kang maneka warna iku kaandharake dening para ahli budayan, andharan kasebut yaiku konsep kabudayan miturut Koentjaraningrat (2009: 143 ) sejatine isine budaya manungsa iku dumadi saka pitung perangan, kang uga diarani minangka unsur-unsur universal saka kabudayan. Unsur-unsur universal uga minangka isi saka sakabehe kabudayan kang ana ing ngalam donya, yaiku; (1) sistem religi lan upacara agama, (2) sistem lan organisasi kebebrayanan, (3) sistem kawruh, (4) basa, (5) kesenian, (6) sistem pangupajiwa, lan (7) sistem tekhnologi lan prabotan.

Ora mung kabudayan kang duweni unsur universal nanging folklor minangka kabudayan kang uga aweh daya pangribawa luwih kuat tinimbang sastra modern amarga folklore bisa mbangun tata nilai kang wujude saka tumindak. Konsep folklor, miturut Dundes sajrone Danandjaja (2007;1-2) ngandharake tetembungan folklor yaiku folklore kang dumadi saka rong tembung yaiku folk lan lore. Tembung folk ateges saperangan manungsa kang nduweni pratandha fisik, sosial lan kabudayan. Adhedhasar tandha-tandha iki bisa digunakake kanggo mbedakake antarane masyrakat siji klawan liyane. Dene lore minangka tradhisi saka folk, yaiku saperangan kabudayane kang diwarisake kanthi cara turun-menurun sacara lisan lan wujud minangka tuladha kang anane gerak isyarat utawa alat pambiyantu pangiling. Saka andharan kasebut bisa ditegesi yen folklor yaiku manungsa kang duweni sistem tandha fisik, sosial lan berbudaya kang bisa dibedakake siji klawan sijine adhedhasar tandha kasebut, manungsa iku duweni kabudayan kang wis diwarisake kanthi cara turun temurun sacara lisan lan ora lisan. Miturut Bruvand (sajrone Danandjaja, 2007:21-22) wujude folklore diperang dadi telu warna, yaiku: (1) folklore lisan (mentifact), (2) folklore saperangan lisan (sosiofact) (3) folklore ora lisan (artifact).

Folklor saperangan lisan folklor kang wujude saka campuran lesan karo dudu lesan, kaya dene keyakinan bebrayan, tarian rakyat, upacara lan sapanunggale, Upacara adat kang ngrembaka ing bebrayan dilandhesi dening anane kapitayane agama utawa kapitayane masyarakat tartamtu. Tradhisi nduweni gegayutan karo kapitayan kang diduweni manungsa kang dipercaya duweni kekuwatan kang ngluwihi kekuwatan manungsa. Kapitayan lan tradhisi nduweni kalungguhan lan pangribawa kang wigati tumprap bebrayan Jawa. Bebrayan Jawa kanthi waris winaris menehi kalungguhan lan pangribawa kang gedhe lan wigati tumprap kapitayan kanthi upacara tartamtu. Bebrayan Jawa percaya yen upacara adat biasane dilakoni minangka rasa syukur lan matur nuwune marang kekuwatan-kekuwatan kang dianggep menehi lindhungan, njaga lan nyejahterakake kang nglesanakake upacara kasebut. Miturut Poerwadarminta (1976:1069) kapitayan kasebut nuwuhake tradhisi upacara tartamtu kanggo mengeti, ngadhepi, lan ngiringi sawijining tumindake maasyarakat Jawa. Sakabehing adat, kapitayan, lan liya-liyane kang diwarisake para leluhur, lan isih ditindakake dening bebrayan.

Salah sawijine kaya ing kabupaten Blitar. Kabupaten Blitar duweni maneka warna kabudayan kang wus turun-temurun lan waris winaris ing bebrayane. Tujuwane uga beda-beda manut kapitayan, fungsi lan maknane upacara adat kasebut. Kapitayan lan tradhisi kang isih diugemi bebrayan ing kabupaten Blitar mligine ing Desa Jajar, Kecamatan Talun yaiku tradhisi upacara methik pari.

Desa Jajar Kecamatan Talun yaiku dhaerah kang isih akeh bebrayane kang duweni pangupa jiwa tetanen (petani). Saben taun mesthi ana kang nandur pari. Mula saka iku yen parine wis siyap panen mesthi ana tradhisi methik pari sadurunge pari kuwi dirit utawa asebut ngguwak cokbakal. Kapitayan lan tradhisi methik pari dumadi saka tata laku lan uba rampe. Anane sejarah ngenani Tradhisi Methik pari ora uwal saka mitos Dewi Sri lan Sedana. Mitos ngenani mudhune Dewi Sri saka kahyangan ing Madiapada akeh versi kang wis dipercaya karo masyarakat panyengkuyunge. Bebrayan Desa Jajar Kecamatan Talun Kabupaten Blitar nganggep Dewi Sri minangka dewi padi, dewi sandhang pangan lan dewine among tani. Ing bebrayan akeh wong nyebut asmane Mbok Sri Sedana, amarga saka cerita miturut versi Dewi Sri mesthi bebarengan karo Sedana. 
Tata laku lan uba rampe kang dienggo tumrape bebrayan modheren utawa wus manggon ing kutha dianggep lan dirasa aneh utawa arang. Apa maneh akeh yen ana kang nganggep tata laku lan uba rampe kasebut musyrik. Kanggo bebrayan Jawa iku wis biasa lan wis waris winaris. Mula, bab iki dadi narik kawigaten kanggo nliti anane tradhisi methik pari kang ana sajrone tata laku lan uba rampe ing upacara methik pari. Mula upacara slametan methik pari minangka produk budaya lan tata lakune bebrayan Jawa kanggo nggoleki bebenering urip lan minangka saka olah pamikire bebrayan Jawa.
Saka andharan ing dhuwur, dikarepake panliti nduweni kekarepan naliti lan ngonceki ngenani Tradhisi Upacara Methik Pari ing Desa Jajar Kecamatan Talun Kabupaten Blitar kanthi luwih jeru. Panliten iki ngandharake Tradhisi Methik Pari, kena apa dianakake tradhisi methik pari, uba rampe, tata ritual upacara, lan aspek filosofi kang ana ing upacara methik pari kasebut.
B. METODE

Panliten tumprap tradhisi methik pari ing Desa Jajar Kecamatan Talun kabupaten Blitar iki asipat deskriptif kualitatif yaiku luwih nengenake asil, lan saka asil panliten iki arupa tembung-tembung, gambar ngenani tradhisi methik pari. Dhata diklumpukake dudu awujud angka-angka. Panliten iki ditindakake adhedhasar kasunyatan utawa kedadeyan jaman biyen kang ana ing panguripan saengga kang diasilake arupa tembung-tembung lisan saka wong-wong lan tumindak kang ana ing panguripane masyarakat. 

Objek kang didadekake panliten ing kene yaiku tradhisi methik pari ing Desa Jajar Kecamatan Talun kabupaten Blitar. Tujuwane panliti nduweni kepenginan nliti objek tradhisi methik pari ing Desa Jajar Kecamatan Talun kabupaten Blitar yaiku kepengen nuduhake marang bebrayan kepriye tradhisi methik pari ing Desa Jajar Kecamatan Talun kabupaten Blitar. 

Panliten tradhisi upacara methik pari iki ditindhakake ing dhaerah padesan Desa Jajar Kecamatan Talun Kabupaten Blitar. Pendhudhuk desa Jajar akeh sing nyambut gawe dadi tani sing isih nguri-nguri lan ngugemi tradhisi upacara methik pari ing saben panen pari.

Sajrone panliten iki kang dadi instrument utama yaiku panliti amarga sajrone panlitenan iki panliti dhewe kang ngleksanakake lan nindakake langsung tumprap objek panliten. Mula saka iku diwujudake arupa lapran kang disusun kanthi nggunakake aturan kang baku. Instrumen panyengkuyung sajrone panliten iki yaiku instrument kang dianggo nyengkuyung anggone ngumpulake dhata.  Instrumen panyengkuyung ing panliten nalika nindakake survey lapangan yaiku awujud paugerane (pedoman) wawancara, paugerane observasi, lan lembar pengamatan. Piranti panyengkuyunge yaiku buku, pulpen, HP, kamera digital, lan laptop

Tata cara nintingi dhata sajrone panliten yaiku ngumpulake data sing wis ana, panaliti ing tahap iki ngumpulake data arupa rekaman wawancara karo pemangku adat, lan sing duweni sawah sarta foto dokumentasi acara puncak  Tradhisi Upacara Methik Pari ing Desa Jajar Kecamatan Talun Kabupaten Blitar. Milah lan milih data, ing babagan iki panaliti milah lan milih data antara data sing kalebu aspek kesejarahan, uba rampe lan kepriye tata ritual, aspek filosofis lan sing kalebu aspek ritual saka adicara Tradhisi Upacara Methik Pari ing Desa Jajar Kecamatan Talun Kabupaten Blitar. Klasifikasi data kanggo milah lan milih data adhedhasar masalah-masalah, yaiku aspek kesejarahan, uba rampe lan kepriye tata ritual, aspek filosofi, lan ritual saka adicara Tradhisi Upacara Methik Pari ing Desa Jajar Kecamatan Talun Kabupaten Blitar. Penganalisisan data sawise data diklasifikasi, data dipisahake miturut masalah sing arep ditliti, banjur data sing wis cepak dianalisis.

Pada dasarnya bagian ini menjelaskan bagaimana penelitian itu dilakukan. Materi pokok bagian ini adalah:  (1) rancangan penelitian; (2) populasi dan sampel (sasaran penelitian); (3) teknik pengumpulan data dan pengembangan instrumen; (4) dan teknik analisis data. Untuk penelitian yang menggunakan alat dan bahan, perlu dituliskan spesifikasi alat dan bahannya. Spesifikasi alat menggambarkan kecanggihan alat yang digunakan sedangkan spesifikasi bahan menggambarkan macam bahan yang digunakan.

Untuk penelitian kualitatif seperti penelitian tindakan kelas, etnografi, fenomenologi, studi kasus, dan lain-lain, perlu ditambahkan kehadiran peneliti, subyek penelitian, informan yang ikut membantu beserta cara-cara menggali data-data penelitian, lokasi dan lama penelitian serta uraian mengenai pengecekan keabsahan hasil penelitian.
Sebaiknya dihindari pengorganisasian penulisan ke dalam “anak sub-judul” pada bagian ini. Namun, jika tidak bisa dihindari, cara penulisannya dapat dilihat pada bagian “Hasil dan Pembahasan”.
C. ANDHARAN
1. Anane Tradhisi Methik Pari
Tradhisi methik pari wis kaleksanan wiwit jaman para leluhur biyen. Masyarakat desa Jajar kang mayoritas pangupa jiwane minangka tani wis suwi nglakoni tradhisi methik pari. Tradhisi iki wis ana wiwit para leluhur biyen kang percaya anane dewi kang njaga pari yaiku Dewi Sri.

1.1 Mula Bukane Dewi Sri

Jaman biyen, ana ing Kahyangan, Bathara Guru kang dadi panguwasa langit kang paling dhuwur pangkate. Nyi Sanghyang Sri urip ana ing kahyangan kasebut. Widadari kasebut minangka widadari kang paling ayu, paling mbeneh, tumindake ora tau neka-neka lan becik tumindake, amaraga ayune widadari kasebut Bathara Guru nganti kepikat marang widadari kasebut. Batara Guru kepengin nggarwa sang Widadari Nyi Sanghyang Sri. Para dewa lan dewi ing kahyangan mangerteni niyate Bathara Guru, amarga para dewa khawatir yen dijarake bisa ngrusak kaselarasan ing kahyangan. Mula  mangerteni niyate kasebut para dewa rundingan ngatur siasat kanggo misahakae Bathara Guru lan Nyai Sanghyang Sri.

Kanggo nglindhungi sucine Widodari kasebut lan njaga kaselarasane uripe sang panguwasa kahyangan para dewa duweni sepakat yen ora ana dalan liya kudu mateni Nyi Sanghyang Sri. Nanging mangerteni niyat para dewa kasebut Bathara Guru mrentahake Widodari kang paling ayu dhewe, yaiku dewi Sri kanggo mudhun saka kahyangan nuju ing bumi. Amarga dewi Sri saka widodari, mula saka kahyangan dewi uwis duweni kakuwatan. Ing bumi dewi Sri tugasake dadi pelindung tanduran. Dewi Sri ketemu Sedana kang minangka titisane dewa Wisnu. Kalorone mlaku bebarengan lan duweni tugas dadi pelindhunge tanduran ing Bumi.
1.2 Minangka Tradhisi kang Wis Turun-Tumurun
Anane tradhisi methik pari iki minangka tradhisi kang wis turun-tumurun lan waris-winaris kang dileksanakake para leluhur Jawa sadurunge ngenal agama. Bebrayan Jawa isih nganut kapitayan Animisme lan Dinamisme, nanging duweni adat lan tradhisi kang wis dileksanakake. Kapitayan kasebut kenthel banget ing panguripane masyarakat Jawa lan sacara turun-tumurun  diajarake lan disinau dening para peneruse. Para leluhur jaman biyen duweni pamawas yen samubarang kang ana ing sakiwa tengene duweni nyawa lan samubarang kang bisa obah dianggep urip lan duweni kekuwatan ghaib. Masyarakat Jawa ngleksanakake tradhisi upacara kang duweni tujuwan kanggo muja Tuhane, para dewa, dewi, roh para leluhur(danyang) kang kaanggep suci lan kramat.

1.3 Supaya Kareben Slamet

Wong-wong percaya yen nglakoni tradhisi Methik Pari dheweke ora gampang kena lara, parine barokah. Kang nyambut gawe ing lokasi sawah kang dipethik padha ngrasakake ayem, kepenak, ora ngrasakake lara, ora kena gangguan. Methik pari dianakake kanthi rasa syukur dhumateng Gusti ingkang Akarya jagad. Sesepuh desa percaya adate wong kuna isih tetp diugemi. Yaiku Methik pari. Pari minangka pangan pokok masyarakat. Minangka pangan pokok, pari ditandur kudu kualitase apik, panen kanthi asil maksimal, melimpah, sarta dadi beras kang apik lan maregi nalika dipangan. Alasan kui kang dicekel kokoh masyarakat saiki kena apa nglakoni slametan.
2. Uba Rampe
Uba Rampe kang ana ing Tradhisi Methik. Pari yaiku: (1)Cok Bakal, (2)Merang lan menyan, (3) Wayangan isine iku janur 4 digambari wayang  dibentuk wayang, blarak, godhong girang, godhong dhadhap, godhong pulutan, pari satekem, (4) Berkat isine sega tumpeng, gedhange setangkep, jajan pasar, Sega, kuluban, pelas dele, pelas teri, pelas katul, pelas puyang, pelas kluwak, jangan kluwih, sambel goreng sing paling penting yaiku pitik jago nggo ingkung.
3. Tata Laku sajrone Tradhisi Methik. Pari 
Tata laku kang ana ing Tradhisi Methik. Pari yaiku: Tata Laku Tradhisi Methik Pari yaiku ngobong utawa mbakar merang lan menyan, ndonga-ndonga, simbolisme methik pari.

4. Makna lan Piguna

Sakabehe uba rampe lan tata laku sajroning tradhisi methik pari iku ngemot makna lan piguna. Makna sajrone uba rampe lan tata laku sajrone tradhisi methik pari iku gegayutan karo pamikire masyarakat Jawa utawa filsafat Jawa. Sistem pamikire pawongan Jawa luwih nengenake babagan olahing rasa kang tujuwane yaiku kanggo nggayuh kautamaning urip. Mula kanggo mangerteni makna kang kinandhut sajroning uba rampe lan tata laku kasebut, andharane kaya ngisor iki.

4.1 Makna Uba Rampe 


Sawernane uba rampe tinemu tradhisi methik pari. sarjone tradhisi methik pari, ana uba rampe arupa cok bakal, wayangan, merang, menyan, buceng, ingkung, lawuh-lawuhan.

1. Cok Bakal

Wong biyen nganti saiki percya yen cok bakal iku minangka cikal bakal tanduran kang ana ing sajerone takir cok bakal. Kabeh iku mau cikal bakal anane tanduran kang dijaga Mbok Sri Sedana. Wong saiki percaya wong jaman biyen menehi cok bakal nalika upacara methik pari minangka opah kanggo kang nunggu sawah, utawa kang mbaureksa sawah supaya kang duwe lan para keluargane kang duwe sawah nandang slamet. Isine cok bakal duweni isi kang maneka warna amarga sakabeke tanduran kang ditandur para tani kui dipercaya yen dijaga karo Dewi Sri lan Jaka Sedana.

Sajen cok bakal kang isine bumbu-bumbu masak. Bumbu kasebut dimaknai minangka kabetahan urip sabendinan kanggo masak, yen sajen isine kinangan, kinangan kasebu kanggo kang nunggu sawah utawa kang mbaureksa sawah (danyang wadon), yen kang rokok kui kanggo kang nunggu sawah utawa danyang lanang (kaki). Anane kaca iku tegese kanggo ngaca, dadi kaca dimaknai kita kudu bisa ngenal diri pribadi. Empon-empon sajrone cok bakal nggambarake uba rampe kang digawe jamu utawa obat tradhisional, uga ana iwak teri lan trasi minangka asil laut, lan kacang-kacangan asil saka darat, dadi isine cok bakal kui minangka asil bumi. Ana andharan andharan saka mbah Yatemi yaiku.

Andharan mbah Yatemi bisa dimangerteni yen sajrone cok bakal uga ana ndhog pitik Jawa, nggunakake ndhog pitik Jawa dimaknani endhog isih bisa njembarh akeh amarga anane bibit saka babone. Mula maksud saka anane ndhog pitik Jawa kui supaya bibit pari iku bisa ngrembaka akeh kaya endhog-endhog pitik Jawa kang bisa ditetesake. Badheg sajrone cok bakal digunakake kanggo suguhan ngombe Mbok Sri Sedana. Dlingo lan bengle digawe kanggo bobok tolak balak utawa bobok kanggo awak kang lara. Kembang telon iku kembang werna telu yaiku abang, kuning, putih. Telung werna kasebut nggambarkae telung tauladan kita yaiku bapak, ibu, guru, lan nggambarake siklus kang ana ing donya yaiku thukul, manak, ngendhog.

Cok bakal kasebut diwadhahake ing takir. Takir dhewe kuwi simbol saka bumi kang dipanggoni manungsa. Takir kuwi yen dimaknani yaiku wis ditata lan dipikir, kabeh sawubarang wis ditata lan dipikir kang tenanan apa tujuan lan maksude nggawe sajen ki. Takir digawe saka godhong gedhang godhong duweni makna kudu dhong, mudheng, paham. Gedhang supaya padhang, terang ngerti lan jelas. Takir kasebut kudu dikunci supaya takir ora ambyar nganggo biting saka sada kang wis tuwa. Kabeh kudu fokus maksud lan tujuwane. Mung karep kang wis di tata kanthi becik. Kang bisa paring usada saka sada, sada tuwa ireng rupane mung krenteg karep kang kukuh bakuh iku gondhelane kadyo gunung ireng lek disawang. Amung karep kang becik lan sae kanthi pepinginan kang ora bisa owah kaya dene gunung ireng kang dideleng saka kadohan.

Werna putih endhog pitik Jawa duweni makna resik lan werna kuning duweni teges cahya Illahi, anane endhog supaya manungsa bisa iling saka wiwitan anane panguripan kang diciptakake dhening Gusti Allah. Miri minangka salah siji jinis saka wit kang wite ngalamisiklus kang wiwitane saka wiji, terus tuwuh, kembang, uwoh pungkasane mati. Maknane iki supaya ngilingake supaya manungsa nyadhari saka ngendi asale dheweke lan bakal mbalik ing sapa, sangkan paraning dumadi.

Kembang telon isine yaiku kembang mawar, kembang kanthil, kembang kenanga. Werna abang saka kembang mawar minangka simbol manungsa asale saka getih abange ibu. Werna putih ana ing kembang kanthil simbol manungsa asale saka mani kang wernane putih kang asale saka bapa. Kenanga duweni kenang-a kang duweni teges bisa kasembadan gegayuhane. Kembang telon uga nglambangake yen manungsa mati mula kang ditinggalake ana telung perkara yaiku amal jariyahe, ilmu kang duweni paedah, lan anak sholeh.

1. Merang lan Menyan

Merang kuwi wit pari kang paling garing, kanggone disumet karo menyan gunane nggo wewangian. Dene menyan kuwi wewangian. Tegese menyan temen tur nyaan, maknane sajrone nggoleki ngayati kudu bener-bener. Wangine menyan minangka pakulinan apik.

Yen mbakar menyan kuwi kanggone ngundang Kusumaning Hyang Jati, maknane ngayati sarta nlusuri hakekat saka nile-nile ke Tuhanan.
2. Wayangan

Wayangan isine janur, godhong pring enom, godhong dhadhap, godhong pulutan, pari satekem. Janur kui dibentuk wayang, wayang kui gegambaran lakone Mbok Sri lan Jaka Sedana. Uga manungsa digambarake kaya wayang, Gusti Allah kang nglakokne lakone wayang.

1) Janur

Janur yaiku godhong klapa kang isih enom. Janur akronim saka sajene ben oleh nur. Tegese kang duwe sawah duweni pepinginan supaya antuk nur (cahya) saka Tuhan Kang Maha Kuwasa. Nur bisa ditegesi minangka petunjuk saka Tuhan supaya kang duweni sawah sajrone uripe bisa nempuh dalan kang bener lan cedhak karo Tuhan. Ana kang negesi Janur iki minangka benteng utawa pager supaya tanduran pari ora rusak. Ora dirusak hama lan tikus.

2) Godhong Dhahap Serep

Godhong dhadhap serep minangka praljembarng tembung sirep, tegese kabeh makhluk alus kang nganggu asil panen utawa nganggu panen pari supaya sirep. Mula nalika panen bisa adhem ayem utawa tentrem. Saengga dikarepake supaya pari kang arep diboyong utawa dipanen ngrasa seneng lan tentrem.

3) Godhong pring apus

Godhong pring apus praljembarng saka apus-apus, tegese supaya ora kapusan, yaiku parine dideleng subur, lan wijine bener-bener ana asile, ora mung didelok apik nanging asile nguciwakake.

4) Godhong pulutan

Godhong pulutan minangka praljembarng supaya rejeki kang diwenehi dening Gusti Pangeran arupa asil panen bisa kelet karo kang duwe sawah. Tegese asil panen kasebut supaya ora cepet entek. Misale yen diadol utawa dicolong uwong. Godhong pulutan nggambarake kelete, amarga woh wit pulutan iku kelet, akeh pulute.

5) Bumbung (tugelan pring apus kang isih enom). Bumbung kasebut bakale diisi badeg kang dianggo wewangian (Skripsi Warsito; 1990).

Kalengkapan kaya ing ndhuwur kuwi minangka simbol kalengkapane uba rampe saka nganten yaiku dewi Sri dhewe. Uba rampe upacara kasebut digawa ing sawah bareng-bareng karo uba rampe liyane. Uba rampe kaya godhong-godhongan lan bumbung kasebut ditali dadi siji. Minangka simbol wayangan ngantenan antarane dewi Sri lan Jaka Sedana.

3. Buceng

Sakabehe tradhisi iku mesthi ana bucenge. Buceng iku bisa ditegesi minangka sawijining pitutur yen manungsa iku kudu kerep nyebut kang kenceng. Nyebut ing kene tegese eling lan dzikir marang Gusti Pangeran. Anggone nyebut kudu tetep kenceng, tegese istiqomah ora gothang.

Buceng ing tradhisi methik pari awujud buceng lancip. Iku minangka simbol yen wong kuwi nduweni Klungguhan lan tanggung jawab kang luwih ndhuwur. Ana pasangane yaiku buceng wadon kang wujude ora lancip nanging mbundhel. Buceng lanang wadon iki dadi simbol wong lanang lan wong wadon.  Wujude buceng iki sisih ngisor gedhe ning saya mendhuwur saya lincip lan sakupenge diwenehi urap, ingkung lan lawuh-lawuh. 

Wujud wangunan buceng kasebut nduweni teges yen buceng iku minangka gegambaran urip ing ngalam donya. Sakabehing manungsa ing ngalam donya iki digambarake ing awujud sewangunane buceng kasebut, yaiku wong kang pinter, lanthip, cerdas, iku yen dimodheli tingkatan, saya pinter cacahe saya sithik. Kaya wewangunane buceng kang saya mendhuwur saya lancip. Wujud wewangunan buceng kang jejeg mendhuwur iku minangka simbol  yen Gusti iku drajate luwih dhuwur tinimbang manungsa, dudu ateges yen Gusti iku manggone ing ndhuwur utawa langit. Mula wujude lincipe buceng iku uga minangka gambaran yen wong kang temen-temen cedhak karo Gusti iku mung sithik, manut tingkatane. Yen tingkatane saya mendhuwur, tegese manungsa kang cedhak karo Gusti iku cacahe saya sethithik. Jejeg mendhuwur tegese drajate lan kuwasane Gusti iku ana ing sandhuwure manungsa. Jejeg mendhuwur uga minangka simbol sesambungan vertical kang nuduhake sesambungane manungsa saka ngisor lan Gustine ing ndhuwur. Kanthi simbole buceng kasebut manungsa nduweni pangarep-arep supaya atine tetep jejeg marang Gusti kaya dene jejege buceng mendhuwur. Slametan kanthi anane bucen mujudake simbol yen slametan iku kalebu sawijining cara sesambungan manungsa marang Gustine, slametan mujudake sembahyang utawa ngibadah marang Pangeran.

4. Lawuh-lawuh

Lawuh-lawuh kang ana sakupenge buceng minangka panjangkepe berkatan. Lawuh kuwi minangka bahan pangan kang asale saka asil bumi. Mula lawuh kuwi ora duwe makna kang trep.

1) Ingkung

Ingkung yaiku sajen sajrone tradhisi slametan kang asale saka pitik. Ingkung uga ngemu sawijining piwulang kang sumirat. Tumprape masyarakat mbiyen, ingkung utawa iwak pitik kang wis mateng kang disajekake sajrone slametan iku kalebu samubarang kang abot. Iwak pitik tumprape masyarakat mbiyen mujudake samubarang kang nduweni aji dhuwur, tegese ora saben dina masyarakat Jawa iku bisa ngrasakake iwak pitik. Slametan kang dianggep minangka ritual religi lan ritual tradhisi menehi pamawas yen ritual slametan iku minangka kuwajiban lan wigati. Mula, apa wae kalebu iwak pitik kang dianggep aji lan larang tetep dianggo sajen amarga wis dipercaya lan wis dadi pamase para masyarakat kaya mangkono mau.

Ingkung minangka salah sawijine uba rampe kang ana ing upacara methik pari. Ingkung dilambangake bayi lanang kang durung dilairake, mula durung duweni salah lan luput utawa isih suci. Mula wong Jawa percaya yen nggunakake ingkung tandurane bisa suci saka bebaya. Wong Jawa maknani ingkung kanthi pangerten dibanda utawa dibelenggu. Ingkung kang dibanda kuwi supaya nyucikake tanduran, wong kang duwe kajat lan kang teka ing acara. 

Pitik Jago kang dienggo, disimbolake wong lanang kaya dene pitik jago kuwi lanang. Iwak pitik Jawa, jago nduweni jalu saengga asipat gumedhe lan seneng tarung karo pitik liyane. Sipat-sipat ala kasebut minangka sipat diduduweni dening jago, dene pitik jago kalebu kewan kang ora nduweni akal lan pikiran. Kanthi anane ingkung kang asale saka pitik jago iku, masyarakat Jawa nggawa sawijining pesen pitutur manungsa kabeh.

Dianakake ingkung kasebut minangka pitutur luhur saka masyrakat Jawa kang awujud simbolis, yaiku supaya manungsa ora niru lan nuladhani sipat-sipat alane pitik jago kasebut. Sipat kang ala kasebut kayata medok, gumedhe, pamer pikuwatan kanthi tarung, buwang rereged saanggon-anggon, lan liyane ora oleh ditiru. Pitik jago nduweni sipat kasebut amarga pancen sipat gawane pitik jago kaya mangkono. Saliyane iku, pitik jago kalebu jinise kewan kang ora nduweni akal lan pikiran., mung nduweni insting. Mula tumprape manungsa kang nduweni akal lan pikiran, prayogane ora niru lan nuladhani sipat-sipat alane pitik.

Mula dadi wong lanang kudu wani, teges, tatag lan tega, tega ndeleng getih kang tumetes. Dadi lanang kang lelanang ora oleh nangisan, cengkre amarga wong lanang kuwi bakale nyekel tanggung jawab kang luwih abot.

Pitik jago kang wis dibeleh dijupuk jerohane diresiki, yen dimasak diwujudake ingkung kang mung dhadhane disigar diisi jerohan kang wis diresiki iku mau. Maknane yaiku minangka simbol yen wong lanang duweni kasucian lair lan batine resik. Resik ing jero resik ing jabane yen pengin nyembah lan ngucap syukur marang Gustine. Pitik jago diingkung kuwi kudu ditali/diiket. Pitik jago kuwi duweni sipat angkuh, ngrasa paling gagah lan paling bagus. Pitik jago uga kemlinthi ngrasa paling jago, seneng tarung, cepet nesu, lan ngrampungake perkara kanthi cara gelutan. Jegrak jambul lan swiwine yen ngadhepi jago liyane uga sok jagoan ora gelem tundhuk.

Pitik jago seneng manggakake jalune, seneng kawin. Pitik jago nggambarake makhluk kang egois, sombong, kasar lan seneng ngumbar hawa nepsu, seneng kawin, lan ora duwe tanggung jawab. Mula pitik jago kasebut diingkung kuwi diiket sakabehe awake lan diresiki jaba jerone. Ditali utawa diiket njungkung kaya wong sujud minangka simbol cita-cita manunggal. Diwujudake njungkung utawa sujud lan diolehake kanthi manekung.

Mula kanthi simbol lan makna ingkung kasebut wong lanang bisa ngurangi rasa angkuhe lan duweni tanggung jawab kang luwih. Supaya manungsa bis nuladha kang becik lan ngedohi kang ala.

2) Kluwih

Sajrone jangan kluwih duweni makna amarga jangan kluwih iku minangka asal saka wit kang gedhe mula dianggep yen nganggo jangan kluwih asile panen pari bisa ngentukake asil kang luwih.kaya andharan sesepuh desa ing ngisor iki.

Pendhotan andharan sesepuh desa ing ndhuwur makna sajrone jangan kluwih kuwi supaya asil saka panen pari kang dileksanakake iku bisa duweni luwihe. Luwih akeh, luwih apik. Sakabehe berkatan duweni makna dhewe-dhewe kang wis dionceki ing ndhuwur. Tujuwane digawekake berkatan iku kanggo rasa syukure kang duwe sawah marang Gusti ingkang Akarya Jagat, amarga parine duweni asil lan arep dipanen. Berkatan iku mau ora mung dianggorne wae sawise dhukun methik ndonga-ndonga, nanging berkatan iku mau diwenehake para tangga sawah kang melu upacara methik pari. berkatan iku mau dipelang dibagi-bagi karo tangga-tangga sawah.
3) Pelas lan Bothok

Bothok lan pelas uga duweni makna. Makna bothok lan pelas kaya kang diandharake dening Mbah Kandar:

Wawancara iki mau bisa didudut yen makna saka ubarampe bothok lan pelas yaiku wong kang ngenekake slametan diwelas asihi dening tangga teparo lan panganan kang wis dimasak dadi siji mau bisa dadi simbol yen wong urip iku kudu guyup rukun lan jaga keslametane. Sakabehe panganan kang wungkusan iku duweni makna yen awake dhewe iku ora oleh nyawang pawongan amung saka drajat utawa pangkate wae, nanging prelu dideleng saka jerone ati. Ora mung Tradhisi Methik Pari kang nggunakake bothok lan pelas kanggo ubarampe, nanging sakabehing slametan utawa upacara tradhisi ngenani situs panguripan sajrone masyarakat Jawa ing tlatah Blitar uga nggunakake bothok lan pelas.

4) Urab-urab/Kulupan

Andharan ing ndhuwur mau bisa didudut yen urab-urab iku duweni makna supaya keluwargane kang nganakake Tradhisi Methik Pari mau bisa ayem tentrem, ayem tentrem iku kang nyiptakake manungsa dhewe lan supaya oleh pangayoman saka Gusti Allah. Bisa nerangake yen urab-urab iku supaya besuke parine dawa-dawa, menthes-menthes, dikarepake pari kasebut bisa apik lan panene melimpah saka apike pari kasebut. Keluwarga kang nganakake Tradhisi Methik Pari bisa duweni rasa seneng amarga parine duweni asil kang apik. 

4.2 Makna Sajrone Tata Laku Methik Pari

Sajrone tata laku ing tradhisi methik pari kang ditindakkake sajrone slametan methik pari iku nduweni makna lan teges. Makna utawa teges kasebut yen digayutake karo olah pikire masyarakat Jawa mujudake sawijining piwulangan lan pituladhan kang becik.

1. Tata-laku kawit

Tata-laku kawit yaiku nggawa cok bakal diseleh ing tulakan banyu sadurunge pari ditandur. Sadurunge didongani kudu golek dina kang apik kanggo kawit. Kang duwe sawah ora bisa nglakoni tata-laku kawit. Kang duwe sawah njaluk tulung sesepuh desa utawa dhukun methik kanggo ndonga-ndonga lan nyuguhake sajen. Macane donga intine disuguhake marang danyang sawah supaya slamet, nyuwun donga selamet, tanduran ijo, ora ana alangan apa-apa, subur lan makmur uripe.

2. Ngunconi
Tata-laku ngunconi kui nyeleh takir isi jenang sungsum kabehe papat kang diseleh ing pojok-pojokan sawah iku. tujuwane supaya sawise ngolah sawah diwenei sehat, lan selamet.

3. Tata-laku Ngrujaki

Ngrujaki minangka tata-laku tradhisi nandur pari kang katelu. Nalika par iwis ana isine, kira-kira umure wis rong sasi. Ngrujaki nggawekne rujak la nana kembange. Isine rujak yaiku jeruk bali, nanas, timun, cengkir gadhing, dondong. Anane digawekne rujak mergane Mbok Sri Sedan kang meteng, kang ngidham-ngidame. Pari dianakne ngrujaki diwujudake kaya manungsa kang meteng wayahe ngidham.

Kaya dene ngunconi, ngrujaki ya diwenehne ing patang takir kang diselehne ing patang pojokan kang nggambarake papat kiblat. Kiblat kang ana ing donya iki. Kiblat kang dingo turutane wong Jawa.

4. Methik Pari

Kaya dene Desa Jajar iki kang diandaharake dhening para sesepuh  desa sajrone nglesanakake upacara iki. Para sesepuh desa milih dina lan pasaran becik manut itungane sipate dina lan pasaran. Pasaran kang paling becik yaiku Kliwon lan Legi. Dipilihe kaloro pasaran kasebut amarga sipate dina kasebut kang paling becik.

4.1 Tata Laku Methik Pari

Tata laku kang dileksanakake ing methik pari ing desa Jajar wiwt saka ngobong merang lan menyan, donga-donga, nali pari miturut dina lan pasaran sabanjure pari iku dipethik nanging mung simbolise. Kanthi rincine tata laku kasebut bakal diandharake ing ngisor iki. 

1) Ngobong merang lan Menyan

Merang disawuri menyan banjur disumet supaya wangi ana keluke. Banjur Sesepuh desa (dhukun methik) ndonga-ngonga kanthi nyebut Mbok Sri Sedana. Pari kasebut digambarake Dewi Sri lan Sedana, amarga kaloro dipercaya pasangan temanten. Mula tradhisine nggawa pari kang arep diboyong ing lumbunge kang duwe sawah. Tujuwane ngobong merang supaya metu keluke kanggo ngundhang danyang kang mbabat sawah. dhukun methik nyawurake menyan ing ndhuwure merang kang dibakar mau. Tujuwane disawurake menyan nalika mbakar merang supaya ana gandha wangi-wangian. Supaya danyang enggal teka. Masyarakat percaya danyang seneng panggon kang wangi-wangi.

2) Donga-donga

Donga-dongane kanthi nyebutake danyange desa, Mbok Sri Sedana lan ucap syukur marang Gusti Pangeran. Ngucapake rasa syukur karo kang babat wiwitan, kang babat desa Jajar kabentuk sawah kang ditanduri, menei sedekah slametan, muga-muga slamet. Danyang-danyang kang mbaureksa kang mbabat desa Jajar. Mula saka iku nglasanakake salametan muga Gusti Allah menei slamet, kanthi rasa syukur, uga kabeh piranti kanggo ngolah tanah sawah. Kaya kang diandharake Mbah Kandar lan Kadeni ing ngisor iki,
Kabeh ora bisa uwal saka kapitayane bebrayan Jawa ing desa Jajar. Andharan ing ndhuwur menehi ngerti yen tujuwane ngleksanakake upacara methik supaya kasil kanthi niyat methik ditrima Gusti Allah, yen niyate methik kudu diikhlasake. Puji syukur marang Gusti Allah bener-bener ditujukake kanggo donga slamatan nylameti pari sing dipaneni, supaya upacarane kaleksananan kanthi lancar. Saben dhukun methik cara ndonganine beda nanging tujuwane padha yaiku siji marang Tuhan e kang wis menehi keselametan.
Nalika nglesanakake upacara methik Sesepuh (dukun) ora oleh guneman karo wong liya, musatne marang Gusti Ingkang Kuwasa supaya hajate wong kang methik supaya kasil, kanthi niyat methik ditrima Gustine. Kabeh tangga sawah yen wis kumpul upacara dilekasi. Dhukun methik ndonga-ngonga kanthi khidmat. 

Yen niyate methik kudu diikhlasake aja nganti kita milik digawa mulih berkate, berkate kui mau didumake marang tangga sawah kang melu upacara methik, Segane dipurak bareng. Syarate ikhlas slamatan. Wong kang duwe kajat mulih, ora oleh nggawa berkat turahane. Amergane yen uwis niyat ngikhlasne berkate kudu nganti entek diddum-dumake liyane.
Pedhotan andharan sesepuh desa ing ndhuwur bisa dimangerteni yen sawise sesepuh desa ngucap donga lan dipungkasi upacara methik sesepuh desa ngendika yen segane bisa dipurak. Sega berkatan kang digawa saka ngomah kang duweni sawah lan duweni hajat methik pari. berkatan iku isine maneka warna lan nggunakake beyaya, mula kang duwe sawah kudu ikhlas yen menehake berkatan kasebut marang para tangga desa. Kuwi syarat utama dianakake slamatan. Saka ikhlase kasebut para tangga desa bisa ngrasakake seneng, kabagjan lan rasa syukur. Wadhah kanggo bungkus sega salawuhe yaiku godhong gedhang kang wis siyapake saka omahe kang duwe hajat methik, yen tangga desa kepengen dipangan ing papan kono mung dipincuk, nanging yen digawa mulih bisa dipelang. Yen kanthi niyat ikhlas ora ana pamrih para tangga seneng kang duwe sawah ya melu seneng ngarasakake tentrem atine. Beda yen ora duwe niyat mesthi ora kasil pandongane.

3) Simbolisme Methik Pari

Dhukun methik nali pari manut dina pasaran dinane kang dianggo nalika methik. Pari kang wis ditali miturut dina pasaran methik sabanjure diperang dadi loro. Diperang loro simbol antarane Dewi Sri lan Sedana. Tujuwane nali pari kasebut mengko yen wis nglesaknakake upacara methik kanggone pari kasebut dirit kanggo diboyong ing omah kang duwe sawah. Pari kasebut digambarake Dewi Sri lan Sedana, amarga kaloro dipercaya pasangan temanten. Mula tradhisine nggawa pari kang arep diboyong ing lumbunge kang duwe sawah. Banjur sesepuh desa methik saperangan pari kang uwis ditali mau nganggo arit cilik minangka tanda diboyonge Mbok Sri Sedana ing gedhong sinempenan. Kanggo mboyong Mbok Sri Sedana dilakoni kanthi cara gendhong mantenan kang dilakoni dening sesepuh. Nalika nggendhong mantenan sesepuh kudu nglakoni pasa mbisu. Iki dilakoni supaya musatne marang Gusti Ingkang Kuwasa supaya hajate wong kang methik supaya kasil, kanthi niyat methik ditrima Tuhan Yang Maha Esa, sarta perjalanane ora ngalami hjembartan lan alangan. Sawise teka ing gedhong sinempenan sesepuh desa wis bisa guneman.

4. Fungsi Folklor sajrone Tradhisi Methik Pari yaiku minangka sistem proyeksi, minangka piranti kang dipaugeri pranata lan lembaga kabudayan, minangka piranti panggulawenthah: bekti marang ingkang Kuwasa, bekti marang wong tuwa, tumindak becik dituladhani dening Dewi Sri lan Sedana, minangka Piranti Kanggo Ngugemi Aturan Bebrayan, ningkatake solidaritas sawijine kolektif
D. PENUTUP

1. Dudutan
Saka andharan bab IV bisa didudut

1) Anane Tradhisi Methik Pari ing Desa Jajar Kecamatan Talun Kabupaten Blitar wis ana wiwit para leluhur biyen. Masyarakat desa Jajar kang mayoritas pangupa jiwane dadi petani wis suwe ngleksanakake tradhisi methik pari iki. Masyarakat desa Jajar percaya anane Dewi Sri kang njaga tanduran supaya ora kena hama lan asil panen pari nglimpah.

2) Uba Rampe kang Ana ing Tradhisi Methik Pari yaiku: (1)Cok Bakal, (2)Merang lan menyan, (3) Wayangan isine iku janur 4 digambari wayang  dibentuk wayang, blarak, godhong girang, godhong dhadhap, godhong pulutan, pari satekem, (4) Berkat isine sega tumpeng, gedhange setangkep, jajan pasar, Sega, kuluban, pelas dele, pelas teri, pelas katul, pelas puyang, pelas kluwak, jangan kluwih, sambel goreng sing paling penting yaiku pitik jago nggo ingkung.
3) Tata Laku Tradhisi Methik Pari yaiku ngobong utawa mbakar merang lan menyan, ndonga-ndonga, simbolisme methik pari

4) Fungsi Folklor sajrone Tradhisi Methik Pari yaiku minangka sistem proyeksi, minangka piranti kang dipaugeri pranata lan lembaga kabudayan, minangka piranti panggulawenthah: bekti marang ingkang Kuwasa, bekti marang wong tuwa, tumindak becik dituladhani dening Dewi Sri lan Sedana, minangka Piranti Kanggo Ngugemi Aturan Bebrayan, ningkatake solidaritas sawijine kolektif.
2 Pamrayoga

Adhedhasar asil panaliten panulis menehake saran-saran kaya ing ngisor iki:

1) Kanggo Masyarakat Desa Jajar

Panaliten iki ngarepake masyarakat desa Jajar mangerteni luwih jeru maneh ngenani tradhisi methik pari kang duweni kaitan karo upacara paleksanakake lan mitos ngenani Dewi Sri. Supaya bisa luwih mbangkitake para pemuda kanggo ngrembakakake tradhisi methik pari ing jaman saiki kang wis ana wiwit jaman biyen kang diajarake kanthi cara turun tumurun.

2) Kanggo Generasi Penerus Bangsa

Panaliten iki dikarepake pemuda lan pemudi generasi panerus bangsa, mligine ing desa Jajar duweni kuwajiban kanggo ngurmati lan ngregani asil pamikiran para leluhure wong Jawa kanthi nyinaoni lan nggoleki makna ing sajrone Tradhisi Methik Pari ing desa Jajar.

3) Kanggo panaliti liyane

Panliten iki dikarepake menehi pamawas ngenani Tradhisi Methik Pari kang luwih mligi ing desa Jajar kecamatan Talun kabupaten Blitar. Panliti ngarepake supaya panaliti liya duweni niyat kanggo nglakoni panliten sabanjure sajrone bidang budaya lan folklor, sarta bisa nglestarekake lan ngrembakakake tradhisi kasebut ing jaman modern kaya saiki. Saliyane iku panliten iki dikarepake bisa nambah lan njembarake wawasan kang ngenani tradhisi kang duweni kaitan karo mitos utawa kapitayan ksng diduweni saben-saben daerah kang kaanggep unik sajrone njaga warisan leluhur kang dianggep becik positif dening masyarakat Jawa.

